
რელიეფი ნებისმიერი სახის სასოფლო-სამეურნეო, საამშენებლო, 
საკომუნიკაციო, რეკრიაციული და სხვა საქმიანობის საფუძველია. ბუნებრივ 
რესურსებზე მოთხოვნილების პირობებში მიწისძვრების, მეწყრების, 
წყალდიდობების, ღვარცოფების, კლდეზვავების, ნიადაგის ეროზიის, ზღვის 
ნაპირების ინტენსიური წარეცხვის და სხვა საშიში სტიქიური მოვლენების რისკის 
განუხრელი ზრდის პირობებში სულ უფრო და უფრო იძენს აქტუალურობას,  
რელიეფის გამოყენების ეკონომიკურ-ეკოლოგიური ეფექტურობის ამაღლება. 

ბუნებრივი პირობები და მათი თავისებურებანი ბევრ რამეს განსაზღვრავს 
ჩვენი ქვეყნისთვის. მათ შორის აღსანიშნავია რელიეფის როლი ტურიზმის 
განვიათარებაში. ტურიზმი მრავალმხრივი დარგია, ამიტომ მისი შესწავლა 
სხვადასხვა კუთხით ხდება, განსხვავებული მიდგომით ამა თუ იმ დარგის 
ინტერესებიდან გამომდინარე. რადგან ტურისტული რესურსები მისი განვითარების 
ერთ-ერთი მთავარი წინაპირობაა, ამ მხრივ საინტერესოა რელიეფის როლი.  

საქართველოს ბუნება, მიუხედავად ჩვენი ბუნების მკვლევართა 
მრავალწლიანი მოღვაწეობისა, ჯერ კიდევ ბევრ გამოუკვლევ და აუთვისებელ 
ობიექტს მალავს; მათი მოძიება, სათანადოდ გამოკვლევა, კეთილმოწყობა და 
ტურისტულ მარშრუტებში ჩართვა, კიდევ უფრო გაზრდის ქვეყნის ტურისტული 
მეურნეობის პოტენციალს და მიმზიდველს გახდის საქართველოს რეგიონებს 
ადგილობრივი და უცხოელი ვიზიტორებისათვის. 

 
 
 

 

 

 

 


